
ERMUKO TALDE ERAGILEAREN ADIERAZPENA: ADINEKOEKIKO HIRI
LAGUNKOIA

10 URTE ADIN GUZTIETARAKO HIRI BAT ERAIKITZEN

Duela hamar urte, Ermuko adinekook bide partekatu bati ekin genion, udalerri atseginagoa,
inklusiboagoa eta irisgarriagoa eraikitzen laguntzeko. Hamar urte parte hartzen,
hobekuntzak proposatzen eta erakusten, adinekoak ez garela politika publikoen hartzaileak
soilik, baizik eta gure udalerriko bizitzaren protagonista aktiboak.

Gaur, urteurren hau aprobetxatu nahi dugu, gizartean dagoen errealitate bati buruz
ohartarazteko: adinkeria.

Adinkeria agertzen da pertsona bat bere adinagatik mugatzen dugunean; aurresuposatzen
denean jada ezin duela lkasi, erabaki, parte hartu edo ekarpenik egin; entzun beharrean
bere ordez hitz egiten denean; urteak betetze hutsagatik aukerak, autonomia edo
eskubideak ukatzen zaizkionean.

Horregatik, Hiri Lagunkoien Ermuko Talde Eragileak dei egiten die erakundeei, politikariei,
gizarte-erakundeei, zerbitzu publiko eta pribatuei eta herritar guztiei, adinagatiko
diskriminaziorik gabeko gizarterantz aurrera egiteko.

ERRESPETURAKO ETA TRATU ONERAKO ESKUBIDEA ALDARRIKATZEN DUGU

Berdintasunezko tratua nahi dugu. Erabaki aurretik entzuten duen gizartea eskatzen dugu,
onartu aurretik galdetzen duena eta pertsona bakoitzaren duintasuna aitortzen duena,
adina edozein dela ere.

Izan ere, errespetuak guregana zuzenean jotzea ere esan nahi du, eta adineko pertsona
batekin hitz egiteak ez du inoiz haren ordez hitz egitea esan nahi.

GEURE BIZITZARI BURUZ ERABAKITZEKO ESKUBIDEA ALDARRIKATZEN DUGU
Gure adinak ez du kentzen erabakitzeko dugun gaitasuna.

Gure diruari, osasunari, etxebizitzari, zaintzei eta bizi-proiektuei buruzko erabakiak hartzen
jarraitu nahi dugu.

Laguntzea ez da ordeztea. Zaintzea errespetatzea da. Babesak ez du inoiz autonomiaren
galera bihurtu behar.

PARTE HARTZEKO ETA EKARPENAK EGITEN JARRAITZEKO ESKUBIDEA ALDARRIKATZEN
DUGU

Adinekook gaitasunak, ezagutzak, esperientzia eta talentua izaten jarraitzen dugu.

Ermuko bizitza sozialean, kulturalean eta komunitarioan parte hartu nahi dugu. Gure
bizitzei eragiten dieten politikak, proiektuak eta espazioak diseinatzen direnean gure ahotsa
kontuan har dadila nahi dugu.

Parte hartzeak ez du adinik. Talentuak ere ez.

ZERBITZU IRISGARRIAK ETA AURREIRITZIRIK GABEAK IZATEKO ESKUBIDEA
ALDARRIKATZEN DUGU

Entzungo duen osasun-arreta eskatzen dugu, edozein arazo automatikoki adinari egotzi
gabe.

Informazio argi eta ulergarriaren bidez eskubideak eskuratzea bermatzen duen
administrazioa.

Baztertu beharrean, lagundu eta azaldu egingo diguten banku-zerbitzuak.

Ez dugulako mesederik eskatzen. Eskubideak eskatzen ditugu.

IKASTEKO ETA MUNDU DIGITALAREN PARTE IZATEKO ESKUBIDEA ALDARRIKATZEN
DUGU

Ikastea bizitza osorako da.

Teknologiak inklusiorako, komunikatzeko eta pertsonen bizitza errazteko tresna behar du
izan, inoiz ez bazterketa sortzen duen oztopoa.

Laguntza, prestakuntza eta aukera eskuragarriak eskatzen ditugu, inor atzean gera ez dadin.

Azaltzea inklusioa da.

PERTSONA GUZTIAK KONTUAN DITUEN HIRIA EDUKITZEKO ESKUBIDEA
ALDARRIKATZEN DUGU

Gure gizartean dauden gaitasun, premia eta erritmo anitzetarako diseinatutako espazio
publikoak, etxebizitzak, kaleak eta zerbitzuak nahi ditugu.

Astiro ibiltzea ez da traba egitea.
Erritmo bakoitza hartuko da kontuan.

Hiri lagunkoi batek ez die adinekoei soilik mesede egiten; herritar guztien bizitza hobetzen
du.

BIZITZAREN ETAPA GUZTIAK OSOTASUNEAN BIZITZEKO ESKUBIDEA ALDARRIKATZEN
DUGU

Adinekook emozioak, nahiak, afektuak, kezkak eta proiektuak izaten jarraitzen dugu.
Ez gara ikusezinak. Ez gara karga bat. Ez gara gure adina bakarrik.
Eskubideak, gaitasunak eta ametsak ditugun pertsonak gara.

Horregatik, Ermuko herritar guztiei eskatzen diegu adinkeriaren aurkako konpromiso
kolektibo horrekin bat egin dezatela.

Izan ere, adin guztietarako gizartea eraikitzeak pertsona guztien eskubideak defendatzea
esan nahi du.

Gaur errespetatzeak biharko etorkizuna bermatzea dakarrelako.

Eta adinekoekin lagunkoia den Ermua, egia esan, denontzat hobea
delako.

